
Annotatsiya: Mazkur tadqiqot maqolasida Samarqand viloyati qishloq hududlarida oilaviy mehmon uylari 
(guest houses) va ekoturizm faoliyatini rivojlantirish imkoniyatlari ish kuchi va kapital omillari doirasida ilmiy 
jihatdan tahlil etilgan. Tadqiqotning asosiy maqsadi qishloq xo‘jaligi resurslarini turizm sektoriga samarali 
yo‘naltirish orqali mahalliy aholi turmush darajasini yaxshilash mexanizmlarini aniqlashdan iborat. Maqolada 
neoklassik iqtisodiy nazariyaning ishlab chiqarish funksiyasi, inson kapitali nazariyasi va institutsional iqtisodiyot 
yondashuvlari asosida Samarqand qishloqlarining ekoturizm salohiyati baholangan. Tadqiqot natijalari shuni 
ko‘rsatdiki, oilaviy mehmon uylari modeli qishloq xo‘jaligi bilan turizm o‘rtasida sinergetik bog‘lanishni yaratish, 
mavsumiy ishsizlikni kamaytirish va mahalliy aholining tadbirkorlik kompetensiyalarini shakllantirishda muhim 
ahamiyatga ega. Shuningdek, infratuzilmaviy investitsiyalar va inson kapitalini rivojlantirish strategiyalari taklif 
etilgan.

Kalit so‘zlar: ekoturizm, oilaviy mehmon uylari, ish kuchi, kapital, Samarqand viloyati, qishloq iqtisodiyoti, 
inson kapitali, ishlab chiqarish funksiyasi, turistik infratuzilma, barqaror rivojlanish.

Аннотация: В данной исследовательской статье проведён научный анализ возможностей развития 
семейных гостевых домов (guest houses) и экотуризма в сельских территориях Самаркандской области 
через призму факторов труда и капитала. Основная цель исследования заключается в определении 
механизмов повышения уровня жизни местного населения посредством эффективного перенаправления 
сельскохозяйственных ресурсов в туристический сектор. На основе производственной функции 
неоклассической экономической теории, теории человеческого капитала и подходов институциональной 
экономики оценён экотуристический потенциал самаркандских сёл. Результаты показали, что модель 
семейных гостевых домов имеет важное значение для создания синергетической связи между сельским 
хозяйством и туризмом, снижения сезонной безработицы и формирования предпринимательских 
компетенций местного населения.

Ключевые слова: экотуризм, семейные гостевые дома, рабочая сила, капитал, Самаркандская 
область, сельская экономика, человеческий капитал, производственная функция, туристическая 
инфраструктура, устойчивое развитие.

Abstract: This research article presents a scientific analysis of the prospects for developing family guest 
houses and ecotourism in the rural areas of Samarkand region through the framework of labor and capital factors. 
The primary objective of the study is to identify mechanisms for improving local living standards by effectively 
redirecting agricultural resources toward the tourism sector. Grounded in the neoclassical production function 
theory, human capital theory, and institutional economics approaches, the ecotourism potential of Samarkand 
villages has been evaluated. The findings indicate that the family guest house model plays a significant role 
in creating synergistic linkages between agriculture and tourism, reducing seasonal unemployment, and 
developing entrepreneurial competencies among the rural population. Furthermore, strategies for infrastructural 
investment and human capital development have been proposed.

Keywords: ecotourism, family guest houses, labor force, capital, Samarkand region, rural economy, 
human capital, production function, tourism infrastructure, sustainable development.

K I R I S H
Jahon iqtisodiyotida turizm sanoati yildan-yilga oʻsib borayotgan tarmoqlardan biri sifatida yalpi ichki 

mahsulotdagi ulushini muntazam oshirmoqda. Jahon turizm tashkiloti (UNWTO) maʼlumotlariga koʻra, 2024-yilda 
xalqaro turistik tashriflar soni 1,4 milliarddan oshgan boʻlib, bu koʻrsatkich pandemiyadan oldingi darajadan 
ham yuqori [1]. Bu jarayonda ekoturizm eng tez rivojlanayotgan segment sifatida ajralib turmoqda. Oʻzbekiston 
Respublikasi ham turizm sohasini strategik tarmoq sifatida belgilagan boʻlib, 2019–2025-yillarga moʻljallangan 
Turizmni rivojlantirish konsepsiyasida qishloq va ekoturizmning rivojlantirilishi alohida taʼkidlangan [2].

Samarqand viloyati tarixiy-madaniy merosi, tabiiy landshaftlari va noyob qishloq hayot tarzi bilan ekoturizmni 
rivojlantirish uchun katta salohiyatga ega [3]. Klassik iqtisodiy nazariyaga koʻra, ishlab chiqarishning ikkita 
asosiy omili — ish kuchi va kapital — har qanday iqtisodiy faoliyat samaradorligini belgilashda hal qiluvchi 
ahamiyatga ega [4].

Mazkur tadqiqotning dolzarbligi Samarqand viloyati qishloq hududlarida oilaviy mehmon uylari tizimini 
yaratish va ekoturizm xizmatlarini tashkil etish orqali mahalliy aholining bandlik darajasini oshirish hamda 
qishloq iqtisodiyotiga qoʻshimcha daromad manbalarini jalb qilish zarurati bilan belgilanadi. Tadqiqotning 
maqsadi — ish kuchi va kapital nazariy doirasida Samarqand qishloqlarida ekoturizm va oilaviy mehmon 
uylarini rivojlantirishning iqtisodiy mexanizmlarini tahlil etish hamda amaliy takliflar ishlab chiqishdan iborat.

M A V Z U G A  O I D  A D A B I Y O T L A R  S H A R H I
Ekoturizm tushunchasi 1980-yillarda shakllangan boʻlib, Ceballos-Lascuráin (1987) tomonidan “tabiiy 

landshaftlarga nisbatan ekologik jihatdan masʼuliyatli sayohat” sifatida taʼriflangan [5]. Keyinchalik bu tushuncha 
kengaytirilgan boʻlib, mahalliy jamoalar farovonligini oshirishga yoʻnaltirilgan barqaror turizm modeli sifatida 
talqin etilgan. Fennell (2015) ekoturizmning tabiiy muhitni muhofaza qilish, mahalliy jamoalarni iqtisodiy jihatdan 
qoʻllab-quvvatlash va taʼlim berish kabi uchta asosiy funksiyasini ajratib koʻrsatgan [6].

Ish kuchi va kapital omillari iqtisodiy nazariyada markaziy oʻrin tutadi. Adam Smitning “Xalqlar boyligi” 
asarida mehnat taqsimoti iqtisodiy oʻsishning asosiy manbai sifatida koʻrsatilgan [7]. David Rikardo qiyosiy 
ustunlik nazariyasida resurslarni samarali taqsimlash zarurligini taʼkidlagan [8]. Keyinchalik Kobb-Duglas ishlab 
chiqarish funksiyasi (Y = A · Kᵅ · Lᵝ) orqali kapital (K) va ish kuchi (L) oʻrtasidagi nisbatning mahsulot hajmiga 
taʼsiri matematik jihatdan formullashtirilgan [9].

Inson kapitali nazariyasi Becker (1964) va Schultz (1961) tomonidan ishlab chiqilgan boʻlib, taʼlim va 
malaka oshirish investitsiyalari ish kuchi samaradorligini oshirishda hal qiluvchi rol oʻynashini asoslagan [10]. 
Bu nazariya turizm sektoriga ham toʻliq taalluqli boʻlib, xizmat koʻrsatish sifati bevosita xodimlar malakasi va 
koʻnikmalariga bogʻliq. Baum (2015) turizm sohasida inson kapitalining sifat jihatlari miqdoriy koʻrsatkichlardan 
koʻra muhimroq ekanligini isbotlagan [11].

Qishloq turizmining iqtisodiy samaradorligini oʻrgangan olimlardan Sharpley va Sharpley (1997) qishloq 
turizmining diversifikatsiya strategiyasi sifatidagi ahamiyatini taʼkidlagan [12]. Gestevoy dom modeli boʻyicha 
Lynch (2005) tadqiqoti shuni koʻrsatganki, oilaviy mehmon uylari nafaqat iqtisodiy, balki ijtimoiy-madaniy 
almashinuv vositasi hisoblanadi [13]. Oʻzbekiston kontekstida Abdullayev va boshq. (2022) qishloq turizmi 
rivojlanishida institutsional muhitning ahamiyatini oʻrgangan [14]. Mavlonov (2023) esa Samarqand viloyatining 
turistik potensialini baholab, infratuzilma va kadrlar tayyorlash masalalariga eʼtibor qaratgan [15].

Adabiyotlar tahlili shuni koʻrsatadiki, Samarqand qishloqlarida oilaviy mehmon uylari va ekoturizmni 
rivojlantirishda ish kuchi va kapital omillarining oʻzaro taʼsirini tizimli ravishda oʻrgangan tadqiqotlar soni 
cheklangan. Bu mavzuning chuqurroq ilmiy tahlilga muhtojligi mazkur tadqiqotning zarurligini asoslaydi.

T A D Q I Q O T  M E T O D O L O G I YA S I
Mazkur tadqiqotda IMRAD (Introduction, Methods, Results, and Discussion) ilmiy maqola yozish 

uslubiyatiga amal qilingan. Tadqiqot metodologiyasi aralash uslub (mixed methods) asosida qurilgan boʻlib, 
miqdoriy va sifatiy maʼlumotlar yigʻish va tahlil qilish usullarini oʻz ichiga oladi.

Tadqiqotning nazariy asosini neoklassik ishlab chiqarish nazariyasi, xususan, Kobb-Duglas ishlab chiqarish 
funksiyasi tashkil etadi. Bu model quyidagicha ifodalanadi [9]:

Y = A · Kᵅ · Lᵝ

bunda: Y — ekoturizmdan olinadigan daromad; A — texnologik samaradorlik koeffitsiyenti; K — jismoniy kapital 
(infratuzilma, binolarni taʻmirlash, jihozlar); L — ish kuchi (malakali va malakasiz xodimlar soni); α — kapitalning 
elastikligi (0 < α < 1); β — ish kuchining elastikligi (0 < β < 1) [9].

Maʼlumotlar yigʻish bosqichida Samarqand viloyatining 5 ta tumani (Bulungur, Jomboy, Urgut, Toyloq va 
Payariq)ni qamrab olgan soʻrovnoma oʻtkazilgan. Jami 120 ta qishloq xoʻjaliklaridan maʼlumot toʻplangan. 
Soʻrovnoma ish kuchi tarkibi, moliyaviy kapital hajmi, infratuzilma holati va turizm xizmatlari boʻyicha 
maʼlumotlarni oʻz ichiga olgan. Bundan tashqari, 15 ta ekspert (viloyat turizm boshqarmasi, mahalla rahbarlari, 
faol tadbirkorlar) bilan yarim strukturalashtirilgan intervyular oʻtkazilgan [16].

Statistik tahlil uchun tavsifiy statistika, korrelyatsion tahlil va regressiya modellashtirish usullaridan 
foydalanilgan. Maʼlumotlarni qayta ishlashda SPSS 26 va MS Excel dasturlari qoʻllanilgan.

T A H L I L  V A  N A T I J A L A R
Tadqiqot natijalari bir necha asosiy yoʻnalishlar boʻyicha tahlil etilgan: ish kuchi tarkibi va malaka darajasi, 

kapital investitsiyalar holati, ekoturizm rivojlanishining iqtisodiy samaradorligi va institutsional muhit.
Soʻrovnoma natijalari shuni koʻrsatdiki, tadqiq etilgan 120 ta xoʻjalikning 67,5 foizida (81 ta xoʻjalik) kamida 

bir nafar oila aʼzosi turizm xizmatlari koʻrsatish imkoniyatiga qiziqish bildirgan (1-jadval).

1-jadval. Samarqand viloyati qishloqlarida ish kuchi tarkibi va turizmga tayyorlik darajasi1

№ Tuman nomi Soʻralgan 
xoʻjaliklar

Turizmga 
qiziquvchilar (%)

Malakali ish 
kuchi mavjudligi 

(%)

Chet tili 
biluvchilar (%)

Oʻrtacha oylik 
daromad (ming 

soʻm)
1 Bulungur 28 71,4 14,3 7,1 2 850
2 Jomboy 25 64,0 12,0 8,0 3 100
3 Urgut 24 75,0 16,7 12,5 2 650
4 Toyloq 22 59,1 9,1 4,5 2 400
5 Payariq 21 66,7 9,5 9,5 2 750

Jami/Oʻrtacha 120 67,5 12,3 8,3 2 750

1-jadvaldan koʻrinib turganidek, Urgut tumani eng yuqori koʻrsatkichlarga ega boʻlib, xoʻjaliklarning 75 
foizida turizmga qiziqish mavjud va malakali ish kuchi ulushi 16,7 foizni tashkil etadi. Bu holat Urgut tumanining 
togʻ landshaftlari, anʼanaviy hunarmandchiligi va ekologik jozibadorligi bilan izohlanadi [17].

Kapital omilining tahlili shuni koʻrsatdiki, oilaviy mehmon uyini tashkil etish uchun zarur boʻlgan oʻrtacha 
boshlangʻich investitsiya hajmi 85–120 million soʻmni tashkil etadi. Bu mablagʻ asosan uy-joyni taʼmirlash va 
moslashtirish (45%), jihozlar sotib olish (25%), sanitariya-gigiyena sharoitlarini yaxshilash (15%) va marketing 
xarajatlari (15%) uchun sarflanadi (2-jadval) [16].

2-jadval. Oilaviy mehmon uyini tashkil etish uchun zarur kapital investitsiyalar tarkibi2

№ Investitsiya yoʻnalishi Oʻrtacha summa (mln 
soʻm) Ulushi (%) Qaytarish muddati 

(oy)

1 Uy-joyni taʻmirlash va moslashtirish 42,5 45 18-24

2 Jihozlar (mebel, maishiy texnika) 23,8 25 12-18

3 Sanitariya-gigiena infratuzilmasi 14,2 15 24-30

4 Marketing va raqamli platformalar 14,2 15 6-12

Jami 94,7 100 18-24

Regressiya tahlili natijalari kapital investitsiyalar va ish kuchi malakasi oʻrtasida ijobiy korrelyatsiya borligini 
koʻrsatdi (r = 0,78; p < 0,01). Yaʼni, kapital investitsiyalarning ortishi malakali ish kuchiga boʻlgan talabni oshirib, 
natijada xizmat koʻrsatish sifatini yaxshilashga olib keladi [18]. Shuningdek, Kobb-Duglas funksiyasi asosida 
olingan natijalar kapitalning elastiklik koeffitsiyenti α = 0,42, ish kuchining elastiklik koeffitsiyenti β = 0,55 
ekanligini koʻrsatdi. Bu esa ish kuchi omilining kapital omiliga qaraganda katta taʼsirga ega ekanligini bildiradi 
(1-rasm).

1	  Manba: Muallif tomonidan oʻtkazilgan soʻrovnoma natijalari asosida tuzilgan (2025).
2	  Manba: Muallif tomonidan ishlab chiqilgan.

1-rasm. Samarqand qishloqlarida ekoturizmni rivojlantirishning ierarxik tizimi3

1-rasmda koʻrsatilgan ierarxik tizimda ekoturizmni rivojlantirish uchun uch asosiy omil — ish kuchi, kapital 
va institutsional muhit — oʻzaro bogʻliq holda taʼsir koʻrsatishi tasvirlangan. Ish kuchi omili doirasida malaka 
oshirish, chet tillarini oʻrganish va tadbirkorlik koʻnikmalarini rivojlantirish asosiy komponentlar hisoblanadi. 
Kapital omili jismoniy (infratuzilma, binolarni qayta jihozlash), moliyaviy (kredit liniyalari, subsidiyalar) va raqamli 
(internet, onlayn bronlash tizimlari) kapital turlarini oʻz ichiga oladi (3-jadval) [19].

3-jadval. Oilaviy mehmon uylaridan kutilayotgan iqtisodiy samaradorlik koʻrsatkichlari (prognoz)4

№ Koʻrsatkich 1-yil 2-yil 3-yil 5-yil
1 Yaratiladigan ish oʻrinlari (dona) 150 380 720 1 500
2 Yillik daromad (mlrd soʻm) 4,2 11,5 24,8 58,3
3 Mehmon uylar soni (dona) 35 85 160 350
4 Yillik turistlar soni (nafar) 2 800 7 500 15 200 35 000
5 ROI koʻrsatkichi (%) 8,5 22,4 38,7 62,1

3-jadvalda keltirilgan prognoz koʻrsatkichlari shuni koʻrsatadiki, oilaviy mehmon uylari modeli birinchi 
yildanoq 150 ta ish oʻrnini yaratish imkonini berib, 5 yil ichida bu raqam 1500 taga yetishi mumkin. Investitsiyalar 
qaytish darajasi (ROI) birinchi yilda 8,5 foizni tashkil etsa, 5-yilga borib 62,1 foizga oshishi kutilmoqda. Bu 
koʻrsatkichlar Kobb-Duglas funksiyasidagi masshtab samaradorligining ortib boruvchi xususiyatini tasdiqlaydi 
(4-jadval; 2-rasm) [9].

4-jadval. Samarqand qishloqlarida ekoturizmni rivojlantirishning SWOT-tahlili5

KUCHLI TOMONLARI (S) ZAIF TOMONLARI (W)

• Boy tarixiy-madaniy meros
• Noyob tabiiy landshaftlar
• Anʻanaviy oshxona madaniyati
• Arzon ish kuchi mavjudligi
• Mehmondoʻstlik anʻanalari

• Malakali kadrlar yetishmasligi
• Infratuzilma zaifligi
• Moliyaviy resurslar cheklanganligi
• Raqamli texnologiyalar past
• Chet tili bilish darajasi past

IMKONIYATLAR (O) TAHDIDLAR (T)

• Davlat dasturlari va subsidiyalar
• Xalqaro turistik oqimning oʻsishi
• Raqamli platformalar rivojlanishi
• Ekoturizmga boʻlgan talabning ortishi
• Xalqaro grantlar imkoniyati

• Mavsumiy talab tebranishlari
• Raqobatchi hududlar rivojlanishi
• Tabiiy ofatlar xavfi
• Valyuta kursi oʻzgarishlari
• Ekologik degradatsiya xavfi

3	  Manba: Muallif tomonidan ishlab chiqilgan.
4	  Manba: Muallif tomonidan ishlab chiqilgan.
5	  Manba: Muallif tomonidan ishlab chiqilgan.

2-rasm. Oilaviy mehmon uyini tashkil etishning bosqichma-bosqich jarayoni6

2-rasmda tasvirlanganidek, oilaviy mehmon uyini tashkil etish jarayoni besh bosqichdan iborat boʻlib, har 
bir bosqichda ish kuchi va kapital omillari turli nisbatda ishtirok etadi. Birinchi bosqichda asosan intellektual 
kapital (bilim, koʻnikma) talab etilsa, ikkinchi bosqichda moliyaviy va jismoniy kapital ustuvor ahamiyat kasb 
etadi [20]. Uchinchi bosqich inson kapitalini rivojlantirishga bagʻishlangan boʻlib, treninglar va malaka oshirish 
dasturlari amalga oshiriladi.

X U L O S A  V A  T A K L I F L A R
Tadqiqot natijalariga asoslangan holda, Samarqand viloyati qishloqlarida oilaviy mehmon uylari va 

ekoturizmni rivojlantirish ish kuchi va kapital omillarining samarali uygʻunlashtirilishini taqozo etadi, degan 
xulosaga kelindi. Kobb-Duglas ishlab chiqarish funksiyasi asosida olib borilgan tahlil shuni koʻrsatdiki, ish 
kuchi omilining elastiklik koeffitsiyenti (β = 0,55) kapital omiliniki (α = 0,42)dan yuqori boʻlib, inson kapitaliga 
investitsiya qilish ekoturizm samaradorligini oshirishda hal qiluvchi ahamiyatga ega.

Tadqiqot natijalari asosida quyidagi takliflar ishlab chiqilgan:
Birinchidan, qishloq aholisini turizm sohasida malakali kadrlarga aylantirish maqsadida tizimli oʻquv 

dasturlari ishlab chiqilishi lozim. Bu dasturlar mehmondoʻstlik sanʼati, xizmat koʻrsatish etikasi, chet tillari 
(xususan, ingliz, rus, xitoy va koreys tillari) hamda raqamli marketing asoslarini oʻz ichiga olishi kerak [11].

Ikkinchidan, moliyaviy kapital jalb qilish mexanizmlarini takomillashtirish zarur. Imtiyozli kredit liniyalari, 
davlat grantlari va davlat-xususiy sheriklik (DXSh) modeli orqali qishloq tadbirkorlariga boshlangʻich moliyaviy 
yordam koʻrsatish tizimini yaratish maqsadga muvofiq [14].

Uchinchidan, raqamli infratuzilmani yaxshilash va onlayn bronlash tizimlarini joriy etish lozim. Booking.
com, Airbnb kabi xalqaro platformalarga Samarqand qishloq mehmon uylarini integratsiya qilish turistik oqimni 
sezilarli darajada oshiradi [21].

Toʻrtinchidan, institutsional muhitni yaxshilash doirasida oilaviy mehmon uylari uchun soddalashtirilgan 
litsenziyalash tartibini joriy etish va soliq imtiyozlari berish maqsadga muvofiq. Bu choralar tadbirkorlik 
tashabbuskorligini ragʻbatlantirish va rasmiy sektordagi faoliyatni kengaytirishga xizmat qiladi [22].

Beshinchidan, ekoturizm va qishloq xoʻjaligi oʻrtasida klaster yondashuvini qoʻllash orqali sinergetik 
samaraga erishish mumkin. Qishloq xoʻjaligi mahsulotlarini brendlash, mahalliy hunarmandchilik mahsulotlarini 
turistik suvenir sifatida targʻib qilish va agroturizm dasturlarini ishlab chiqish ushbu yoʻnalishdagi muhim 
qadamlar hisoblanadi [23].

